
8 September 2020 
SUBJECT LINE: 	
WERKREËLINGS, UITBRANDING, E-POSPRAKTYKE EN BINNELANDSE REIS

Beste Kollegas
Die tweede semester van 2020 is reeds goed op dreef en die akademiese jaar is steeds op koers te midde van reuse-uitdagings sedert die staat van inperking op 26 Maart begin het. Die COVID-19-pandemie het beslis ons volharding en veerkragtigheid beproef. 
Ons moes ’n skielike oorskakeling na aanlyn-onderrig, werk van die huis af, nuwe tegnologie, vervaagde grense tussen werk en ons persoonlike lewe, bykomende gesinsverantwoordelikhede, sosiale en professionele isolasie en ’n internasionale omgewing van vrees en angs hanteer. Baie van ons moes ook persoonlike verlies verwerk. 
Dit is dus geen wonder dat sommige van ons personeellede oorweldig voel en uitbranding, uitputting en hoë stresvlakke ervaar nie – en dit terwyl daar nog ’n aansienlike deel van die jaar is wat voorlê.
Die bedryfstroom vir personeel het ’n aantal bekommernisse aangaande verwagtinge oor aanlyn-beskikbaarheid, werkslading en uitbranding van personeel by die Institusionele Komitee vir Bedryfsvoortsetting (IKBV) geopper. Dit is belangrik vir personeel en lynbestuurders. Ek wil ook versoek dat alle lynbestuurders met personeellede wat nie internettoegang het nie, sal verseker dat hierdie inligting onder alle kollegas se aandag gebring word. Hierdie personeellede word ook per telefoniese teksboodskap oor hierdie skrywe ingelig. 
· Werkreëlings vir die res van 2020  
Met die onlangse aanpassing na vlak 2 van die COVID-19 risiko-assessering, het die bedryfstroom vir personeel ’n aantal voorstelle rakende personeel wat van die huis af werk, gedoen wat deur die IKBV aanvaar is. Alles in ag genome, het die Universiteit Stellenbosch gedurende hierdie tydperk goed gefunksioneer en soos ons aangaan, leer en innoveer ons almal. Te midde van onsekerhede en die moontlikheid van ’n styging in die infeksiekoers namate ons na ons “normale” aktiwiteite terugkeer, is daar besluit dat die huidige reëlings vir terugkeer na die kantoor soos gedurende vlak 3 van die risiko-assessering ingestel is, steeds geld. Lees al die inligting hier. 
· COVID-19-verwante uitbranding  
Raadpleeg asb die inligtingsbladsy oor COVID-19-uitbranding. As jy na die lys van simptome kyk, mag jy dalk vind dat jy die risiko loop om op die lange duur liggaamlike skade op te doen wat jou kwesbaar maak vir siektes. Ons bied ’n aantal strategieë om moontlike uitbranding te hanteer en wil julle ook aan die ondersteuningsdienste herinner wat deur die Universiteite se Welwees-kantoor vir werknemers aangebied word. Onthou ook van ons spesiale webblad met voorstelle oor hoe om in hierdie uitdagende tye na jouself om te sien. 
· Elektroniese kommunikasie-praktyke (e-pos) by die US
Ons elektroniese verbinding 24 uur van die dag speel ’n groot rol in die vervaging van grense tussen ons professionele en persoonlike lewe. Die kwessie van die uitgebreide gebruik van e-pos- en WhatsApp 24-kommunikasie vir werk ná ure het internasionaal onder die aandag van wetgewers, denkleiers en akademici gekom. “Die reg om die verbinding af te skakel” word deur die Internasionale Arbeidsorganisasie onderskryf. Lees asb die riglyne vir beste praktyke vir die tydsbeperking op die gebruik van e-pos by die US. 
· Plaaslike reis vir sakedoeleindes
Aangesien die beperking op beweging binne die landsgrense verslap is sedert die risiko-aanpassing na vlak 2, mag die meeste aktiwiteite hervat word. Reis vir sakedoeleindes mag goedgekeur word indien die doelwitte of redes vir die beplande reis nie op enige ander manier vervul kan word nie en indien dit ’n nadelige uitwerking op die werksaamhede van die Universiteit sal hê indien die reis nie onderneem word nie. Alle goedkeurings sal aan spesifieke voorwaardes onderhewig wees. Raadpleeg asb die hersiene protokol vir binnelandse reis vir sakedoeleindes vir meer inligting. 
Ek wens julle ’n bevredigende tweede semester toe. Ek wil julle ook aanmoedig om gebruik te maak van die verskillende ondersteuningsdienste wat beskikbaar is. Bly op hoogte deur gereeld die COVID-19-webblad te besoek. 
In saamstappende verbondenheid  

Prof Nico Koopman
Viserektor: Sosiale Impak, Transformasie en Personeel 

